
ANNOTATSIYA 
Maqolada koʻzga koʻringan tasavvuf nazariyotchilaridan biri Abu Nasr Sarroj Tusiy va uning 

“Lumaʼ” asari haqida maʼlumotlar keltirilgan. Sarrojning mazkur kitobi bizgacha yetib kelgan 
tasavvuf ilmiga oid ilk tizimli kitob sifatida eʼtirof etiladi. Tasavvufning mohiyati va uning ahli sunna 
doirasida shakllangan ilm ekani bilan bogʻliq tahlillar yoritilgan. “Lumaʼ” tasavvufni diniy ilmlardan 
biri ekanini dalillar asosida koʻrsatib berish maqsadida yozilgan. Shu sababdan Sarroj fiqh, kalom, 
hadis kabi islom ilmlarining mavzusi va uslublarini tasavvufga yoʻl ochadigan tarzda tahlil qiladi. 
Tasavvufni islom axloqi va maʼnaviyati bilan shugʻullanuvchi, boshqa islom ilmlari kabi istinbot 
usulidan foydalanuvchi, lekin bu usul orqali fiqhning botiniy hukmlari bayon etiladigan mustaqil bir 
ilm sifatida tasvirlagan. Natijada, tizimli shaklda bir ilm yuzaga kelishiga zamin yaratgan. Tasavvufga 
nisbatan salbiy qarashlar yoki meʼyordan tashqari amaliyotlarni chegaralash natijasida qabul 
koʻrilgan bir fan yuzaga keldi. Bu ilm orqali insonni yuksak axloq darajasiga olib chiqish yoʻllari 
muhokama qilingan. Bunda Abu Nasr Sarrojning oʻrni beqiyos ekani taʼkidlangan. Bir soʻz bilan 
aytganda Sarrojning yondashuvi sufiylarning faqih va mutakallimlar bilan boʻlgan munosabatini 
yaxshilashga xizmat qildi va kelajakda sunniy tasavvuf maktablarining shakllanishiga zamin yaratdi. 
Shuning uchun ham u tasavvuf tarixida “Ahli sunna val jamoa” eʼtiqodi doirasidagi tasavvufiy 
taʼlimotning asoschilaridan biri sifatida eʼtirof etiladi. 

Kalit soʻzlar: Lumaʼ, sunniy tasavvuf, botiniy fiqh, zohiriy ilm, istinbot, tasavvuf, komil 
inson, ibohiylar 

THE ROLE OF ABU NASR AL-SARRAJ IN THE DEVELOPMENT OF SUFISM 

 
ABSTRACT 

 The article presents information about the prominent Sufism theorist Abu Nasr Sarraji Tusi 
and his work “Lumaʼ”. This work is considered one of the first systematized works on the science of 
Sufism to have survived to the present day. The article analyzes the essence of Sufism and its 
development within the Sunni tradition. “Lumaʼ” was written with the aim of proving that Sufism is 

one of the Islamic sciences. For this reason, Sarraji analyzes such Islamic disciplines as fiqh, kalam, 
and hadith, guiding the reader through them to an understanding of Sufism. He describes Sufism as 
an independent science concerned with Islamic ethics and spirituality, using the methods of istinbat, 
similar to other Islamic sciences, while also explaining the internal aspects of fiqh. As a result, the 
foundation for the development of the systematized science of Sufism was laid. Thanks to the 
limitation of extreme practices and the elimination of negative views of Sufism, this discipline was 
recognized as a legitimate science. Sufism, as a science, is aimed at achieving the highest level of 
morality, and in this process, the role of Abu Nasr Sarraji is invaluable. His approach helped improve 
relations between Sufis and fuqahāʼ and mutakallimūn, and also laid the foundation for the formation 
of Sunni Sufi schools in the future. Therefore, he is recognized as one of the founders of Sufi doctrine 
within the belief system of “Ahl al-Sunnah waʼl-Jamaʼah” in the history of tasawwuf.  

Keywords: Lumaʼ, sunni Sufism, batinī fiqh, zahirī knowledge, istinbāt (the method of 
deriving sharia rulings from the Qurʼan and hadith), sufism, the perfect human, bāhiyyah.  

РОЛЬ АБУ НАСРА САРРАДЖА В РАЗВИТИИ НАУКИ ТАСАВВУФА 

 
АННОТАЦИЯ 

В статье представлена информация о выдающемся теоретике суфизма Абу Насре 
Саррадже Туси и его труде «Лумаʼ». Этот труд считается одним из первых 
систематизированных произведений по науке о суфизме, дошедших до наших дней. В статье 
анализируются сущность суфизма и его развитие в рамках суннитской традиции. «Лумаʼ» был 
написан с целью доказательства того, что суфизм является одной из исламских наук. По этой 
причине Саррадж анализирует такие исламские дисциплины, как фикх, калам и хадисы, 
проводя через них путь к пониманию суфизма. Он описывает суфизм как независимую науку, 
занимающуюся исламской этикой и духовностью, использующую методы истинбата, как и 
другие исламские науки, но при этом разъясняющую внутренние аспекты фикха. В результате 
была заложена основа для формирования систематизированной науки о суфизме. Благодаря 
ограничению крайних практик и устранению негативных взглядов на суфизм, эта дисциплина 
была признана полноценной. Суфизм как наука направлен на достижение высшего уровня 
нравственности, и в этом процессе роль Абу Насра Сарраджа является неоценимой. Его 
подход способствовал улучшению отношений суфиев с факихами и мутакаллимами, а также 
заложил основу для формирования суннитских суфийских школ в будущем. Поэтому он 
признается одним из основателей суфийского учения в рамках вероубеждения «Ахлю сунна 
валь джамаа» в истории тасаввуфа. 

Ключевые слова: Лумаʼ, суннитский тасаввуф, внутренний фикх, внешние знания, 
истинбат (метод выведения шариатских норм из Корана и хадисов), суфизм, совершенный 
человек, ибахиты.  

 
Kirish va mavzuning dolzarbligi. Tasavvuf ilmi shakllanish  bosqichlari haqida bir necha 

qarashlar mavjud boʻlib, ular orasida tasavvufni uch qismga yaʼni zuhd davri, tasavvuf davri va 
tariqatlar davri shaklida oʻrganish keng tarqalgan. Zuhd davri VII–VIII asrlarni oʻz ichiga oladi, IX–
XII asrlar tasavvuf davri boʻlib, XII asrdan to bugunga qadar tariqat davri hisoblanadi. Bu ilm aynan 
“tasavvuf” atamasi ostida XII asrdan qoʻllanila boshlanib, tasavvuf tushunchalarining ilm sifatida 
oʻrtaga chiqishi va nazariy asarlar yuzaga kelishi ham aynan shu davrga toʻgʻri keladi. 

Abu Nasr Sarroj Tusiyning (vaf. 988 y.) arab tilida yozilgan toʻliq nomi “Kitabul lumaʼ fit 
tasavvuf” asari tasavvufning asos mavzularini ichiga olgan va tasavvuf nazariyasi yaratilgan davrda 

yozilgan bizgacha yetib kelgan ilk tizimli kitob hisoblanadi. Sarroj tasavvufning mohiyati va 
insonlarning tasavvuf haqidagi turli qarashlaridan yuzaga kelgan muammolar sababidan bu kitobni 
yozganini taʼkidlagan [8, b.536]. Kitobida sufiylarga oid tushunilishi murakkab boʻlgan masalalarni 
izohlashga harakat qilgani bois uni “Lumaʼ” (nurning porlashi, irfoniy nur) deb nomlagan. Umrining 
asosiy qismini Iroq va Xurosondagi sufiylar bilan uchrashish maqsadida safarlarda oʻtkazgan muallif 
mazkur kitobini umrining soʻngida Tus shahrida yozganini keltiradi. 

Mavzuga oid adabiyotlar tahlili. Sarrojning hayoti haqidagi manbalar cheklangan boʻlib, 
toʻliq ismi Abdulloh ibn Ali ibn Muhammad ibn Yahyo, kunyasi Abu Nasr, nisbasi at-Tusiy boʻlgan 
bu muallif “Sarroj” va “Tavusul fuqaro” laqablari bilan mashhur boʻlgan [13, b.625]. Sarroj yashagan 
davrda tasavvufni diniy bilim sohasi ekanligi bilan bogʻliq tortivushlar avj olgan edi. Junayd 
Bagʻdodiy qarashlarini asos olgan va moʻtadil tasavvuf tushunchasini yozma shaklda ifoda etgan 
Sarroj sababli tasavvuf boshqa soha vakillari tomonidan ham qabul qilindi. Zero, muallif yashagan 
davrda fiqh, hadis va kalom ilmlarining usul va metodlari aniqlangan shuningdek, asoslari ham 
shakllantirilgan edi. Bu vaqtda sufiylar ilmiy sohalarda eʼtiborsiz, soʻzni emas mujohada va axloqni 
asos sifatida koʻrgan toifa kishilari edilar. Zuhd davridagi kishilarning ilmga befarqligi va faqatgina 
amal bilan chegaralanishlari bu sohaning tizimsiz va nazariyotsiz qolish bilan bogʻliq muammolarga 
duchor qildi. Natijada boshqa islom bilimlaridan farqli ravishda rivojlanishda ortda qoldi hamda shu 
ilm vakillari tomonidan tanqidga uchray boshladi. Sufiylarga nisbatan zindiq yoki adashgan degan 
ayblovlar qoʻyilishiga olib keldi. Bir qancha sufiylik daʼvosidagi yolgʻon mutasavviflar esa 
tanqidlarning avj olishini yanada kuchaytirdi. Buning guvohi boʻlgan Sarroj ham ichki tanqidlarga 
ham tashqi ayblovlarga sistematik va usul asosida “Lumaʼ” orqali javob berishga va bu fanni islom 
bilimlari safiga qoʻshishga muvaffaq boʻldi. 

Tahlil va natijalar. “Lumaʼ” asari tasavvufning diniy ilmlardan biri ekanini isbotlash 
maqsadida yozilgan tasavvufning ilk usul kitobi sanaladi. Sarroj shu maqsad bilan fiqh, kalom, hadis 
kabi islom ilmlarining mavzusi va usullarini tasavvufga yoʻl ochadigan tarzda tahlil qiladi va 
tasavvufni islom axloqi va maʼnaviyati bilan shugʻullanuvchi, boshqa islomiy ilmlar kabi istinbot 
yoʻlidan foydalanuvchi, lekin bu usul orqali fiqhning botiniy hukmlari bayon etiladigan mustaqil bir 
ilm sifatida tasvirlaydi [12, b. 232]. 

Tus shahrida tugʻilganligi taxmin qilingan Sarroj, dastlabki taʼlimini shu shaharda olganidan 
soʻng, uzoq vaqt Bagʻdod va Basrada keyinroq esa Bistom, Shom, Tustar, Antakiya, Ramla kabi 
shaharlarga ilmiy sayohat qilgan.  Sayohatlarida koʻplab taniqli olimlar va sufiylar bilan uchrashish 
imkoniga ega boʻlgan Sarroj, Bagʻdodda Junayd-i Bagʻdodiyning (vaf. 909 y.) muridi Abu 
Muhammad ibn Abdulloh ibn Muhammad al-Murtaʼishga (vaf. 940 y.) va manbalar “hadis bilimdoni 
sufiy” deb taʼriflagan Jaʼfar al-Xuldiyga (vaf. 959 y.) intisob etadi. Basrada Solimiya maktabining 
asoschisi hisoblangan Abul-Hasan Ahmad ibn Muhammad ibn Solim (vaf. 967 y.) bilan uchrashgan 
va Boyazid Bistomiyning turli shathiyalari haqida munozaralarda boʻlgan, Shomda esa mashhur hadis 
bilimdoni sufiy Abu Bakr Muhammad ibn Dovud ad-Dukkiy (vaf. 971 y.) dan hadis 
tinglagan.  Bundan tashqari, “Lumaʼ”da keltirgan iqtiboslaridan Sarrojning koʻplab sufiylar bilan 
uchrashganligi tushunish qiyin emas. 

Garchi, koʻplab shaharlarga sayohat qilganligi maʼlum boʻlsa-da, Sarroj, asosan, Bagʻdod va 
Basralik sufiylardan iqtiboslar yoki rivoyatlar keltirgan. Ushbu ikki markaz esa ilgari surgan tasavvuf 
tushunchalari nuqtayi nazaridan bir-biridan farqli baholangan. 

Sarroj “Lumaʼ” asarida sufiylarning dinni tushunishi va talqin qilishiga eʼtibor qaratadi. Muallif 
ikki asosiy nuqtaga urgʻu beradi. Birinchidan, tasavvufning oʻz ilmiy sohasi bor. Shu sababli, boshqa 
islom ilmlaridan farq qiluvchi oʻziga xos ilmiy usullardan foydalanishi kerak. Tasavvuf ham diniy 
manbalarni talqin qilish huquqiga ega. Ikkinchidan, fiqh inson xatti-harakatlarining botiniy jihatlariga 
eʼtibor qaratmaydi. Shuning uchun, Sarrojning fikricha, tasavvuf botiniy fiqhning bir turi hisoblanishi 
mumkin. Shu nuqtayi nazardan, Sarroj ibohiylarning diniy majburiyatlarga beparvo munosabatiga 
qarshi tasavvufning kuchli diniy amaliyotlarga asoslanganligini taʼkidlaydi va sufiylar bilan ibohiylar 
oʻrtasida aniq chegara oʻrnatadi. 

Annamari Shimmel Sarrojni sunniy tasavvuf anʼanalarini shakllantirishga katta hissa qoʻshgan 
shaxs deb baholaydi va uning asari keyingi tasavvuf nazariyotchilari, xususan, Qushayriy va Hujviriy 

kabi ulamolar uchun muhim manba boʻlganini taʼkidlaydi. Shuningdek, u Sarrojning tasavvuf va 
sharʼiy ilmlarni uygʻunlashtirishga qaratilgan yondashuvini taʼriflab, uning bu asari sunniy ulamolar 
va sufiylar oʻrtasidagi munosabatni yaxshilashga xizmat qilganini taʼkidlagan [14, b. 95]. 

Sarrojning “Lumaʼ” kitobi oʻn uch boʻlim va bir yuz ellik besh bobdan iborat. Lumaʼ asari 
muhim manba ekaniga qaramasdan unga sharh yozilmagan yoki bizgacha yetib kelmagan. 
Shuningdek, tasavvuf nazariyotchilaridan Qushayriy, Hujviriy, Gʻazzoliy, Sulamiy va Abu Hafs 
Suhravardiy [2]lar uning nomini tilga olishlari va uning Lumaʼ asaridan iqtiboslar keltirganlari 
asarning ahamiyati yuqoriligini koʻrsatadi. 

Taxminan bir xil davrda yozilgan va ilk tasavvuf klassiklari deb atashimiz mumkin boʻlgan 
“Taʼarruf”, “Risola”, “Kashfuʼl-mahjub” va “Qutuʼl-qulub” kabi asarlar bilan solishtirganda, 
“Lumaʼ” avvalo tasavvufning fiqh, kalom, hadis kabi boshqa islom ilmlari bilan boʻlgan 
munosabatini tizimli ravishda koʻrib chiqishi, tasavvufni mavzusi, sohasi va usuli boʻlgan ilm sifatida 
namoyon etishi va sufiylarning shathiya turidagi soʻzlarini sunniy doirada talqin qilishi bilan ushbu 
klassiklardan farq qiladi. Shuningdek, sufiylarga oʻxshashga harakat qilgan bidʼat guruhlarning 
sufiylardan ajratilishi boshqa klassiklar bilan solishtirganda “Lumaʼ”da koʻproq ahamiyatga egaligi 
koʻrinadi. “Lumaʼ” ilk marta Reynold Alleyne Nikolson tomonidan 1914-yilda “The Kitab al-Luma 
Tasawwuf of Abu Nasr” nomi bilan Londonda chop etilgan [10]. 

Sarroj tasavvufni koʻrib chiqishdan oldin boshqa asosiy islom ilmlarini oʻrganadi. Buni amalga 
oshirganda hadis va fiqhning sohasi, usuli va maqsadlari haqida toʻxtalib oʻtadi. Sarrojning fikricha, 
din manbalarida mavjud amaliy hukmlar sohasida ilmiy faoliyat olib boradigan faqihlarning usuli 
Kitob, sunnat, ijmo va qiyos yoʻli bilan hukmlarni istinbot qilishdir. Sarrojning fikricha, fiqhning 
maqsadi ham diniy hukmlar haqida yuzaga kelgan qiyinchiliklarni tushuntirishdir [1, b.14-15]. 

Sarroj faqihlar bilan bogʻliq qarashlarini quyidagicha davom ettiradi: Paygʻambarimiz 
(s.a.v.)ning ahkom va ibodatlarga oid soʻzlari usulid-din mavzulari orasida joylashgan boʻlsa, ular 
bilan bogʻliq hukmlarni fuqaholar tartibga soladi. Bu esa Sarrojning ayni paytda ilmlar iyerarxiyasi 
bilan bogʻliq yondashuviga toʻxtalishimizni talab qiladigan nuqtadir. Chunki Sarrojning fikricha, 
fuqaholar muhaddislarga nisbatan nozik tushunchaga ega boʻlganlari uchun maʼlum bir ustunlikka 
ega. Sarroj buning asosiy sababini faqihlarning Allohning hududlarini himoya qilishga harakat 
qiladigan va odamlarga halol va haromni oʻrgatadigan shaxslar boʻlishi bilan tushuntiradi [1, b.14-
84]. 

Ushbu sifatlar faqihlarni qanday qilib ustun qilganligi Sarrojda juda aniq boʻlmasa-da, uning 
fiqhni hadis ilmida farqli bir darajada baholagani shubhasizdir. Ushbu holatni ikki jihatdan baholash 
mumkin. Birinchisi fiqhning maʼnosi va tarixiy rivojlanishi bilan bogʻliq. Maʼlumki, fiqh, maʼlum 
bir jarayondan soʻng “amaliy hukmlar” bilan shugʻullanadigan ilmga aylangan. Boshida, Abu 
Hanifaning (vaf. 767 y.) “fiqhul akbar” taʼrifidan ham koʻrinishi mumkin boʻlganidek, fiqh, aqida, 
amal yoki axloq kabi turli bilim sohalarini qamrab olgan keng maʼnoda ishlatilgan. 

Ushbu taʼrif doirasida fiqhul akbar koʻproq kalom ilmining sohasini ifoda etardi. Oʻxshash 
holat Hasan Basriyning (vaf. 728 y.) “faqih” taʼrifida koʻrinadi. Uning fikricha, faqih, dunyoga 
qiziqmay oxiratga yoʻnalgan va diniy amrlarga nisbatan basiratli shaxsdir [1, b. 21].  Ushbu taʼrif 
birinchidan faqihlarning islomiy ilmlardagi obroʻlariga nisbatan bir qarshilik boʻlsa, ikkinchi 
tomondan haqiqiy faqihlar sufiylar ekanligiga ishora qiladi.  Sarrojning ushbu taʼrifni keltirishi 
eʼtiborga loyiqdir. Chunki Hasan Basriydan keltirilgan ushbu taʼrif bilan Sarrojning fiqh 
tushunchasini kengroq qamrovda baholashi va shu bilan islom ilmlari ichida tasavvufga “fiqhul 
botin” sifatida oʻrin ajratishini koʻrish mumkin. Ikkinchisi, sufiylarning ilmiy bilimlar bilan bogʻliq 
va bu holat Sarrojning yuqoridagi xatti-harakatini ham tushuntiradi. Maʼlumki, Sarroj yashagan 
davrga, yaʼni hijriy IV asrning oxiriga kelguncha, islom ilmlari katta oʻlchamda toʻliq boʻlgan va turli 
sohalarda keng adabiyotlar shakllangan edi. Shunday qilib, ilk tasavvuf yozuvchilari, oʻzlariga 
namuna boʻlishi mumkin boʻlgan, maʼlum mavzu va usullarga ega ilmlarni tanishgan edilar. Ustiga 
sufiylardan baʼzilari maʼlum islom ilmlarida mutaxassis boʻlishgan edi. Aytaylik, manbalar Junayd 
Bagʻdodiyning faqih shaxsiyati haqida toʻxtalib oʻtsa, Qushayriyning ayni paytda mufassir, 
Kaloboziyning esa hadis bilimdoni ekanligi maʼlum. Bu holda ilk yozuvchilarning tasavvufni ushbu 
ilmlarni namuna qilib namoyon etganliklarini oʻylash mumkin [4, b.49]. 

Soʻz yuritilayotgan namuna ilmining katta ehtimol bilan fiqh ekanligini aytishimiz mumkin. 
Zero, Sarroj sufiylarning Qurʼon va hadis kabi asosiy islom matnlaridan hukm chiqarish usullarini 
fiqhdagi istinbot tushunchasi bilan tushuntirgan; mujtahidning ijtihodida xato qilishini va olimlar 
orasidagi ixtilofni ham sufiylarning qarash farqlari bilan bogʻlagan. Ushbu mavzuning tafsilotlariga 
oʻtishdan oldin Sarrojning boshqa islom ilmlariga oid yondashuvlariga toʻxtalishimiz kerak. 

Sarroj ayni doirada hadis ilmini ham koʻrib chiqadi. Uning fikricha, hadis ilmining sohasi 
roviylarning ixtilof qilishlarining sabablari, rivoyatlardagi kamchilik va ortiqchaliklar va 
muhaddislarning hadis rivoyatiga oid qarashlaridir. Usuli esa taxminan hadislarni “tinglash” va 
“yodlash” shaklida yetkazish boʻlgan hadis ilmining maqsadi sahih va uydirma hadislarni bir-biridan 
ajratishdir [1, b.13-14]. 

Kalom ilmi haqida soʻz ketganda, Sarrojda baʼzan kalomning maqsadi fiqh ilmi bilan 
cheklaganligi koʻrinsa-da, aslida kalom ilmini mohiyat jihatidan fiqhdan ajratganligini 
koʻrmoqdamiz.  Muallif kalomning qiyos va nazar usuli bilan dinni dushmanlarga qarshi himoya 
qilishni maqsad qilgan ilm ekanligini taʼkidlab, klassik kalom ilmi taʼrifi bilan mos keladi.  Kelajakda 
yanada batafsil tarzda toʻxtalib oʻtadiganimizdek, Sarroj tasavvuf uchun ham ayni mezonlar bilan 
baholash qiladi. Yanada ochiq ifoda bilan aytganda, Sarrojning fikricha, bir fanning ilm hisoblanishi 
uchun maʼlum bir bilim sohasidan usul bilan soʻz yuritishi va maqsadi boʻlishi kerak. 

Soha, usul va maqsad Sarroj bilan deyarli bir xil davrda yashagan boshqa islom bilimdonlari va 
mutafakkirlari tomonidan ham bir ilmdan soʻz yurita olishning sharti sifatida baholangan. Masalan 
Farobiy (vaf. 950 y.) “Ihsoul-ulum” asarida har bir ilmni taʼrifi, qismlari, asosiy tushunchalari va 
foydalari doirasida koʻrib chiqadi. Aytaylik, fiqh uning fikricha, “hukm chiqarish” ilmidir va 
insonning hukm qoʻyuvchining maqsadlariga koʻra hayotini tartibga solishiga foyda keltirsa, kalom 
ilmi hukm chiqarish bilan emas, balki hukmni himoya qilish ishi bilan shugʻullanadi [6, b.14]. 
Farobiy yashagan davrda tasavvuf ilmi nazariy jihatdan toʻliq qayd etilmagani bois ilmlar tasnifiga 
kiritilmagan edi. Ammo Sarroj xuddi Farobiy kabi ilmlarni baholayotganda ularning soha, usul va 
maqsadlariga urgʻu berishi va ilmlarning farqlanishini taʼminlovchi asosiy omillarning ham ular 
ekanligiga ishora qilishini kuzatish mumkin. 

Sarrojning fikricha, eng avvalo muammo tasavvufning sohasini aniqlash edi. Boshqa soʻz bilan 
aytganda, muhaddislar rivoyat va roviyning holatlarini, faqihlar ham amaliy hukmlarni mavzu qilib 
olgan boʻlsalar sufiylar maʼlum sohaga yoʻnalganini Sarroj Jabroil hadisidan kelib chiqib belgilashga 
harakat qiladi. Uning tasavvuf sohasi bilan bogʻliq asosiy daʼvosi, imon-islom-ehson tartibida 
shakllantirilgan tuzilmada ehson mavzusi axloqni ifodalashi va ushbu sohada ilm qilishga vakolatli 
boʻlganlar sufiylar ekanligini namoyon qiladi. Boshqa ifoda bilan aytganda, Sarrojning fikricha, 
tasavvuf keng oʻlchamda axloq doirasidagi muammolar sababli keng tarqalgan va vaqt oʻtishi bilan 
ushbu muammolarni asoslash bilan bogʻliq bir nazariya yaratishga qaratilgan edi. Maʼlumki, ehson 
Allohga goʻyo uni koʻrayotgandek ibodat qilish demakdir. Ushbu holati bilan tushuncha, sufiylarning 
muroqaba, ixlos, tavakkul, rizo kabi koʻplab atamalar bilan tushuntirgan sayru sulukning maqsadini 
va eng yuqori saviyasini tashkil etardi. Shu sabab baʼzi oʻrinlarda tasavvufdagi oxirgi maqom ehson 
maqomi deb nomlanadi.  Sufiylar nuqtayi nazaridan ehson maqomiga erishish, avvalo tavba, inoba, 
zuhd, tavakkul, tavfiz, rizo va ixlos kabi sayru sulukka oid majburiyatlarning bajarilishiga bogʻliqdir. 
Shu bilan birga, varaʼ, faqr, muhabbat, xavf, rajo kabi maqom va holatlar bahsida baholangan sayru 
suluk bosqichlarining oxirida maqsad qilingan, solikni axloqan komillikka yetkazishdir. Shu sababli 
Sarroj tasavvufning sohasini axloq sifatida aniqlaydi.  Shunday qilib, Sarroj imon va amal sohasini 
kalom va fiqh ilmi bilan cheklagan va ehson sohasini axloq bilan bogʻlab, ushbu sohada ilm qilish 
salohiyati va vakolatini sufiylarga tegishli ekanligini taʼkidlagan. 

Sarroj tasavvufning sohasini aniqlaganidan soʻng uning qanday usulni davom ettirganini koʻrib 
chiqadi. Sarrojning tushuntirishlaridan tasavvufiy usulning bir necha yoʻnalishdan koʻrib chiqish 
mumkin. 

Birinchisi, umuman hadis, fiqh, kalom kabi islom ilmlarining usulini ifodalovchi naql va aql 
qarshisida sufiylarning sayru sulukni usul sifatida himoya qilishlari bilan bogʻliqdir. Masalaning 
Sarrojda markazlashgan nuqtasi maqomlar va holatlar bahsidir. Bu holat aslida umuman ilk tasavvuf 
asarlarida ham koʻrinadigan yondashuvdir. Chunki nafs tazkiyasi va qalbni tozalash jarayonining 

qanday qilib bilim olish jarayoniga aylanganligi va ushbu jarayonda solikning boshidan kechirgan 
tajribalari “Risola”, “Taʼarruf”, “Kashful-mahjub”, “Qutul-qulub” kabi klassiklarda ham muhokama 
qilingan edi. Ushbu maqsad Sarroj bilan birga boshqa taniqli tasavvuf mualliflarining tasavvufiy 
hayotdagi bidʼatlarga javob berish harakatlarining umumiy ifodasi deyish mumkin. Shu doirada 
sufiylarni diniy majburiyatlarga beparvo qaraydigan ibohiya va hululiya kabi bidʼat guruhlardan 
ajratishning eng taʼsirli yoʻli tasavvufiy usulning kuchli tarzda avvalo qurb-i faroiz deb atalgan farz 
ibodatlarga, soʻngra esa ajralmas tarzda qurb-i navofil yaʼni nafl ibodatlarga asoslanganligini 
namoyon etish edi. Shu maʼnoda sufiylarning tez-tez “Bilganlari bilan amal qilganlarga Alloh 
bilmaganlarini oʻrgatadi” [3, b. 15] mazmunidagi hadisni keltirishlari tasavvufiy usulning “amal”ga 
asoslanganligini; kuchli va doimiy tarzda bajarilgan amaliyotlardan soʻng Allohning bilimni ehson 
etishi haqida soʻz borishini ifoda etish maqsadiga qaratilgandir. Ushbu yondashuv bir tomondan hol 
va maqom arimida ham ifoda etiladi. Holatlar oʻzgaruvchan va oʻtkinchi xususiyatga ega boʻlgani 
uchun solikning tezroq oʻtishi kerak boʻlgan holatlar sifatida baholanadi va shu doirada sulukning 
maqsadi solikni maʼlum bir maqomda sobit tutish va solikning ichida boʻlgan maqomni himoya 
qilishini taʼminlash sifatida ajralib turadi. Boshqa ifoda bilan aytganda, maqom insonning fitratida 
mavjud boʻlgan yaxshi yoʻnalishdagi axloqiy sifatlarning doimiy va uzluksiz xarakterga ega 
boʻlishini, shu tarzda sahih fitratning himoya qilinishini ifoda etadi. Sahih fitratning sogʻlom 
tuzilishini himoya qilish esa kuchli va doimiy tarzda diniy majburiyatlarni bajarish bilan mumkin va 
bu xususiyat sufiylarni bidʼat guruhlardan ajratadi. Sarroj ushbu yondashuvni kitobining 
“Sufiylarning odoblari” sarlavhasi ostida koʻrib chiqishni davom ettiradi. 

Uning fikricha, sufiylar riyozat va mujohadaga oid bir qator amaliyotlari bilan ham oʻzaro, ham 
jamiyatdan ajralib turadi. Ushbu ajralish avvalo sufiylarning ibohiy yoki hululiy guruhlardan, 
ikkinchidan boshqa dindor insonlardan ajralishi va oxirida oʻzaro bilimlari boʻyicha farqlanishi 
shaklida namoyon boʻlardi.  Qisqacha aytganda, Sarroj naqliy va aqliy ilmlar qarshisida tasavvufning 
nafs tazkiyasi va mujohada shaklida ifoda etilishi mumkin boʻlgan usulga ega ekanligini taʼkidlaydi. 
Bu holda tasavvufning ilm sifatida namoyon etilishi jarayonida ilk tasavvuf mualliflarining nafaqat 
islom olimlarini, balki sufiylik daʼvosida boʻlgan islomdan tashqari guruhlarni ham suhbatdosh qilib 
olganligini aytish mumkin. 

Kalom va fiqh tomonidan koʻrib chiqilgan eʼtiqod tamoyillari va ibodatlar bilan bogʻliq 
hukmlar barcha musulmonlar uchun majburiy boʻlsa-da, sufiylar ixtiyor tamoyiliga asoslangan nafl 
ibodatlar haqida soʻz ketganda tasavvufga mansub boʻlganlar uchun majburiy, lekin qolganlar uchun 
majburiy boʻlmagan shaxsiy bilim sohasidan soʻz yuritganlar. Sarroj ushbu mavzuni sufiylarning 
diniy matnlar bilan munosabatini koʻrib chiqib tushuntirishga harakat qiladi. Sufiylarning ham oyat 
va hadislarni talqin qilish va ulardan axloqiy hukmlar chiqarish vakolatlariga ega ekanligini 
taʼkidlagan Sarroj ushbu mavzuni ayniqsa ikki tushuncha atrofida koʻrib chiqadi: ishora va istinbot. 

Ishora lugʻatda koʻrsatish maʼnosini anglatadi va sufiylarning umuman Qurʼon va hadislarni 
talqin qilish usullarining nomidir. Shu maʼnoda diniy matnlarning umumiy va majburiy talqin qilish 
usuli boʻlgan tafsirning bir ost sarlavhasi shaklida baholanmoqda va sufiylarning talqinlariga “ishoriy 
tafsir” deyilmoqda [11, b.12]. 

Shu nuqtayi nazardan ishoriy talqin uslubiga ega boʻlish sufiylarni boshqa soha vakillaridan 
ajratib turadigan eng muhim xususiyatlardan biridir. Sarroj sufiylarning Qurʼonga yondashuvlarini 
avvalo mutashobih oyatlardan kelib chiqib koʻrib chiqadi. Uning fikricha, Qurʼonning muhkam va 
mutashobihlari mavjudligi bilan bogʻliq oyat mutashobih oyatlarni talqin qiladigan maxsus va 
tanlangan guruhning boʻlishini talab qiladi [1, b.68]. 

Shunday qilib, Sarrojning nuqtayi nazariga koʻra, sufiylar diniy matnlar bilan bogʻliq zohir 
egalarining talqinlariga yordam beruvchi ikkinchi darajali talqin uslubiga ega boʻlishi bilan maxsus 
guruh sifatida ajralib turadilar. 

Oyat yoki hadisga ishoriy usul bilan yondashish sufiylarning oʻz uslublari mavjud edi.  Sarrojga 
koʻra sufiylarning asosiy maqsadi chegaralarini Qurʼon va sunnat belgilagan tarzda axloqan 
yetuklashish edi. Shu sababli Sarrojning fikricha, tasavvufiy hayotning birinchi manbai boʻlgan 
Qurʼon «tadabbur, tafakkur va tazakkur» bilan oʻqilsa eng toʻgʻri yoʻlga erishiladi. Masalaning 
muhim jihati shuki Sarrojga koʻra ishoriy talqin vositasida  Qurʼonni yanada tugal tushunish imkoni 

yuzaga keladi. Chunki ushbu usul oxirida oyat haqidagi bilim Alloh tomonidan sufiylarning qalbiga 
joylashtiriladi [1, b.69].  Shunday qilib, sufiylar tasavvufiy usulning natijasi sifatida diniy matnlar 
bilan bogʻliq oʻziga xos talqin uslubiga erishadilar. Sarroj ushbu yondashuvning natijalarini sufiylar 
bilan boshqa guruhlar orasidagi farq sifatida baholaydi. Aytaylik, sufiylarning turli munozaralardan 
uzoq turishi bilan kalom bilimdonlaridan ajralganligini ifoda etar ekan, muʼtaziliylarni nazarda tutadi 
va Qurʼonning maxluq emas, aksincha yaratilganlarning idroklari maxluq ekanligi haqida sufiylar 
orasida kelishuv mavjudligini taʼkidlaydi [1, b.68]. 

Sarrojning taʼkidlamoqchi boʻlgan nuqtasi ahli sunnaning eʼtiqod va ibodat tamoyillari bilan 
zid kelmaydigan tasavvufiy usulning faqat amal bilan mumkinligi, shuning uchun diniy 
majburiyatlarni chetga suradigan ibohiylar hech qachon sufiylar orasida hisoblanmasligidir. Shunday 
qilib, ishoriy usul bir tomondan sufiylarning umumiy va majburiy tafsir usuliga qoʻshgan majburiy 
boʻlmagan va subyektiv hissasini ifoda etsa, ikkinchi tomondan oʻzlari bilan bidʼat guruhlar orasidagi 
chegarani belgilash yoʻllaridan birini tashkil etadi. 

Sufiylarning oyat va hadislarga yondashuvlari haqida “ishora”dan keyin Sarrojda uchraydigan 
yana bir markaziy tushuncha “istinbot”dir. Axloqni tasavvufning sohasi deb qabul qilsak ham, qaysi 
usul bilan ushbu sohada ilm qilish mukin boʻlishini tushuntiradi. Fiqh, hadis, kalom kabi asosiy islom 
ilmlari uchun “naql va aql” shaklida ifoda etilishi mumkin boʻlgan ikki asosiy usul mavjud edi. Bu 
holda sufiylar tomonidan davom ettiriladigan tasavvufiy usul qaysi jihatlardan naql va aql bilan mos 
kelishi mumkin boʻladi va ushbu usulning amal qilish muddati haqida Sarroj fiqhdan kelib chiqib 
javob beradi. Yanada toʻgʻri ifoda bilan aytganda Sarroj uchun tasavvuf bilan orasidagi umumiy 
jihatlari aniqlanib ayni darajada baholanadigan namuna ilm fiqhdir va bu holat faqih va sufiylarning 
“istinbot” yondashuvlarida koʻrinadi. Sarroj avvalo keng qamrovli faqih taʼrifini izohlaydi. Uning 
fikricha, faqihlar eng umumiy maʼnoda “hukm chiqaradigan” yaʼni istinbot qiladigan shaxslardir. 
Sarroj qarashlarini yana bir qadam oldinga olib chiqib, aslida islom ilmlariga oid turli usullarda 
koʻrinadigan umumiy xususiyatning istinbot ekanligini ifoda etadi. Aytaylik, kalom vakillari ham 
natijada aqliy dalillardan nazar va istidlol yoʻli bilan eʼtiqodga oid hukmlarni istinbot qiladilar. 
Shundan kelib chiqib Sarroj sufiylarning ham maʼlum maʼnoda “hukm chiqaradigan” shaxslar 
ekanligini namoyon etadi. Sufiylarning istinbot qilganlari qalbni tozalash va nafsni tarbiyalash bilan 
bogʻliq axloqiy hukmlar edi va faqat subyektiv maʼnoga egaligi boshqa ilmlarning taʼminlagan 
bilimlaridan farqlanardi. 

Sarrojning tasavvufiy usulni bir tur istinbot deb hisoblashi sufiylarni xususan faqihlar bilan, 
umuman esa boshqa soha vakillari bilan ayni doirada baholashga imkon beradi. Buning maʼnosi 
oralarida turli farqlar boʻlsa-da, asosan oʻxshash usullardan kelib chiqqan soha vakillarining ayni 
huquq va obroʻga ega boʻlishlaridir. Sarrojning fikricha, faqih va mutakallimlar kabi zohir va botin 
ilmi vakillari Qurʼon va hadisdan hukm chiqarishda teng huquqlidirlar. Oralarida ixtilof qilganlarida 
ham oʻz sohalaridagi vakolatni himoya qiladilar. Faqihlar ixtilof qilganlarida bu Allohning bir 
rahmati hisoblanadi. Ayni holat sufiylar uchun ham amal qiladi.  Boshqa soʻz bilan aytganda 
Sarrojning istinbotdan kelib chiqib boshqa ilmlar va tasavvuf orasida umumiy daraja yaratishga 
harakat qilganda erishmoqchi boʻlgan natijalardan biri ham sufiylarning oʻzaro ixtilof qila olishlari 
va ushbu kelishmovchiliklarda yechim faqatgina sufiylar tomonidan ifoda etilishi kerakligi edi. 
Ushbu yondashuvning majburiy natijasi har bir ilmning oʻz sohasida vakolat egasi ekanligi bilan 
bogʻliq. Shu sababli Sarrojning fikricha sufiylarning shatahat turidagi ifodalari yoki samo va vajd 
kabi tasavvufning munozarali bahslari faqat sufiylar tomonidan talqin qilinishi kerak. 

Sarrojning ilmlarni baholayotganda ularning soha, usul va maqsadlarini tahlil qilganini 
taʼkidlagan edik. Muallifning fikricha tasavvufning maqsadi esa shaxsning maʼnaviy hayotini 
yetuklashtirish, axloqini goʻzallashtirishdir.  Ilm boʻlishi nuqtayi nazaridan tasavvufning ushbu 
maqsadi “Lumaʼ”ning butunida koʻrishimiz mumkin boʻlgan shaklda tez-tez takrorlanadi. 

Xulosa qilib aytsak, Sarrojning tasavvufni islom ilmlaridan bir ilm sifatida koʻrganligi; buni 
namoyon etayotganda tasavvufni qiyosiy tarzda boshqa asosiy islom ilmlari bilan birga koʻrib 
chiqqanligi kuzatiladi. Uning fikricha, tasavvuf ham boshqa islom ilmlari kabi “istinbot” qilishi 
nuqtayi nazaridan bir ilmdir. Tasavvufning sohasi va usuli boʻlgan bir ilm shaklida tasavvur 

etilishining tasavvufning ilk klassiklari deb atashimiz mumkin boʻlgan asarlarda ham ustuvor xatti-
harakat ekanligini taʼkidlash kerak. 

Bularning barchasi boshida zuhidona hayot shaklida aniqlashgan tasavvufda taxminan hijriy II 
va III asrlardan soʻng yuzaga kelgan ilk nazariy tendensiyalarning tizimli darajada koʻrib chiqila 
boshlanganligini koʻrsatmoqda. Bu bilan bogʻliq eng muhim muammolardan biri ham tasavvufning 
ilmlar tasnifidagi oʻrni bilan bogʻliq edi [7, b.101-119]. 

Bir ilmning sohasi, mavzusi, usuli va maqsadini tushuntirish yoki fan sifatida oʻqitilishini 
osonlashtirish kabi vazifalarining yonida ilmlarni maʼlum sarlavhalarga koʻra tasniflashning eng 
muhim yoʻnalishi diniy ilmlar orasidagi munosabatning mohiyati haqida fikr bera olishidir. Shu 
sababli nazariy-amaliy; aqliy-naqliy; dunyoviy-uxroviy, sharʼiy-sharʼiy boʻlmagan shaklida 
sarlavhalar ostida koʻplab tasniflar qilingan.  Sarroj ham turli shakllarda ilmlarni tasnif etgan. Ushbu 
tasniflarni ikki asosiy sarlavhada koʻrib chiqish mumkin. Birinchisi “Lumaʼ” hukmron gʻoyasi 
boʻlgan ilmi zohir va ilmi botin shaklidagi tasnifdir. Ikkinchisi esa sharʼiy ilmlar sarlavhasi ostida 
oʻrganilishi mumkin. 

Sarrojning fikricha amallar zohir yoki botindir. Bu holda tashqi kuchlarimiz bilan qilgan 
feʼllarimizga oid hukmlarni ilmi zohir berar ekan, insonning ichki tuygʻulari vositasidagi «qalbning 
amallari» bilan bogʻliq hukmlarni esa ilmi botin beradi. Bu yerda ilmi botin bilan tasavvufning 
nazarda tutilganligi ochiqdir. Ilmi zohir deganda Sarroj faqat fiqh bilan chegaralanmagan. Aksincha 
ilmi zohir hadis, kalom kabi boshqa ilmlar majmuini ham ifoda qilgan. Ilmlarning sohalarini namoyon 
etayotganda Jabroil hadisini koʻrib chiqqan Sarroj hadisdagi “islom”ning zohir, “imon”ning zohir va 
botin, “ehson” esa zohir va botinning haqiqati ekanligini taʼkidlab ushbu uchlik tuzilmada 
tasavvufning zohir va botin haqiqatini ifoda etishi nuqtayi nazaridan “eng ustun ilm” ekanligini 
taʼkidlaydi [1, b.26-37]. Sarroj sufiylarni yuqoridagi ikki toifa vakillari bilan bir qatorga qoʻyishga 
intilibgina qolmay, kitobxonni sufiy shayxlar, hech shubhasiz, ulardan ustun ekanini taʼkidlaydi. 
Masalan, faqat sufiy shayxlargina Qurʼon va sunnatda belgilangan yuksak maʼnaviy va axloqiy 
talablarga mos ravishda yashay olishlarini taʼkidlagan [9, b.151]. 

Sarrojning fikricha din ilmlari yoki sharʼiy ilmlar uch asosga tayanadi: Qurʼon, sunnat va imon 
haqiqatlari ilmi.  Muhaddislar, faqihlar va sufiylar esa ushbu uch sohada ilmiy faoliyat olib boradigan 
toifalardir. Sarroj ushbu tasnifni davom ettirgan va toʻldirgan holda boshqa oʻrinda ilmlarni toʻrtga 
ajratadi va ilk tasnifida zikr etmagan “kalom”ni bu yerda “qiyos va nazar ilmi” shaklida kiritgan: 

 Rivoyat ilmi: ishonchli olimlarning siqa roviylardan yetkazgan ilmi. 
 Diroyat ilmi: fiqh va ahkomlarni tushuntiruvchi ilm. 
 Qiyos va nazar ilmi: jadal yoʻli bilan bidʼat ahlidan dinni himoya qiladi. 
 Haqiqatlar ilmi: tasavvuf. Barcha ilmlarning mohiyatini tashkil etadigan eng qimmatli ilm [1, 

b.323]. 
Ushbu tasnifda Sarrojning fikricha asosiy islom ilmlari hadis, fiqh, kalom va tasavvuf boʻlib 

toʻrttadir va mavzusi nuqtayi nazaridan eng ustun ilm tasavvufdir. Biroq ilm tasniflarida tasavvufga 
oʻrin berish Sarroj yashagan davrda keng tarqalgan yondashuv emas edi. Sarrojning zamondoshi Abu 
Abdulloh Xorizmiy (vaf. 997 y.) tasnifida ilmlarni asosan ikki toifaga ajratadi va har ikki toifada ham 
nom sifatida tasavvufga oʻrin bermaydi: 

 Ulumush-shariʼa: fiqh, kalom, nahv, Qurʼon ilmlari, hadis kabi ilmlar. 
 Ulumuʼl-ajam: falsafa, mantiq, tibbiyot, astronomiya kabi boshqa millatlardan olingan ilmlar. 

[5, b.3-5] 
Ushbu holatni tasavvufning boshida amaliy hayot tarzi shaklida koʻrilishi va shu nuqtayi 

nazardan maʼlum bir vaqt “fiqh” ilmi ichida bir “fiqhi botin” yoki “fiqhi vijdoniy” sifatida 
tushunilishi bilan ifodalash mumkin. 

Sarrojning ilmlar oʻrtasidagi munosabat mavzusidagi asosiy yondashuvi esa har bir ilmning oʻz 
sohasida vakolat egasi boʻlishi masalasidir. Sarrojning fikricha buning maʼnosi boshida shatahot 
boʻlishi bilan birga samo, vajd, jazba, fano kabi tasavvufning munozarali mavzularida soʻz aytish 
vakolatining sufiylardan boshqasiga tegishli boʻlmasligini nazarda tutganini taʼkidlagan edik. Boshqa 
yoʻnalish bilan Sarroj ilmlar oʻrtasidagi munosabatni quyidagicha belgilaydi: “Rivoyat ilmida xato 
qilgan oʻsha ilmning obroʻli kishisiga, diroyat ilmi mavzusida xato qilgan shaxs diroyat ilmida 

rivojlangan bir shaxsga murojaat etadi, aytaylik, qiyos va nazar ilmida xato qilgan bir shaxs oʻsha 
xatosini rivoyat ilmida chuqurlashgan bir bilimdondan soʻramaydi. Ayni holat sufiylar uchun ham 
amal qiladi”. Sarroj sufiylarni ilmi zohir masalasida shu soha yetakchilari boʻlgan muhaddis va 
faqihlarga murojaat etishga majbur ekanliklarini taʼkidlagan.  Buning boshqa ifodasi tasavvuf yoʻliga 
kirishdan oldin islom zohiriy ilmlardan taʼlim olishi zarurligidir. 

Boshqa tarafdan esa zohir olimlarining qarashlariga sufiylar toʻliq amal qiladilar va ushbu 
qarashlar ichida eng mukammal boʻlganini tanlaydilar. Bu esa oson boʻlmagan va koʻp mehnat talab 
qiladigan jarayon maʼnosini anglatadi. Zero Sarrojning fikricha sufiylarni bidʼat guruhlardan 
ajratadigan eng muhim xususiyat diniy majburiyatlarga qatʼiy rioya qilish va amaliyotga asoslangan 
bir suluk jarayonini qabul qilishlaridir.  Qisqacha aytganda Sarrojning fikricha tasavvuf ham boshqa 
islom ilmlari ega boʻlgan huquq va vakolatlarga ega boʻlishi kerak. Sohasi “axloq” shaklida 
chegaralangan va maqsadi maʼnaviy hayotni takomillashtirish boʻlgan tasavvuf ushbu nuqtayi 
nazardan islom ilmlari orasida yuqori mavqeda oʻrin olgan. 

Xulosa. Sunniy tasavvufning eng muhim nomlaridan Junayd Bagʻdodiy asos solgan sahv 
maktabining bir izdoshisi sifatida Abu Nasr Sarroj zuhd davridan qolgan muammolarga javoban 
tasavvufni tizimli va qiyosiy tarzda koʻrib chiqqan. Buni amalga oshirganda tasavvufni sohasi va 
usuli boʻlgan bir islom ilmi sifatida tasniflagan va hadis, kalom va fiqh kabi asosiy diniy ilmlar yonida 
tasavvufning ham zikr etilishi kerakligini ilgari surgan. Uning fikricha tasavvuf boshqa islom ilmlari 
kabi istinbotni bir usul sifatida qabul qiladi, ammo nafl ibodatlarga katta ahamiyat berishi nuqtayi 
nazaridan ulardan farqlanadi. Ilm sifatida tasavvufning sohasi Jabroil hadisida taʼkidlanganidek 
ehsondan kelib chiqib “axloq”dir. Tasavvufning axloqni yetuklashtirish bilan bogʻliq muammolar 
bilan shugʻullanishi Kaloboziy, Qushayriy va Hujviriy kabi boshqa tasavvuf nazariyotchilari 
tomonidan ham taʼkidlangan bir xususiyatdir. Sarroj tomonidan tasniflangan baʼzi ilm turlari bilan 
ham tasavvufning islom ilmlari ichidagi imtiyozli oʻrnini taʼkidlaydi va natijada har bir ilmning oʻz 
sohasida vakolat egasi boʻlishi kerakligini qayd etadi. 

Ushbu barcha munozaralar amaliy jihati bilan shakllangan zuhd davridan soʻng tasavvufdagi 
ilk nazariy qarashlarning ifoda etilishi, tizimlashtirilishi va qayd etilishi paytida ilk 
nazariyotchilarning boshqa islom ilmlariga koʻra yondashuvlarini rivojlantirganliklarini koʻrsatadi. 
Shu sababli umuman islom ilmlari, xususan tasavvufning shakllanish jarayonlarini ham ushbu 
taʼsirsiz tasavvur etib boʻlmasligi koʻzga tashlanadi. Bunda esa Abu Nasr Sarroj qarashlarining oʻrni 
beqiyos. 

